
Dari redup sinar mata 

Ada jiwa yang kian hilang kata 

Hatinya galau mudah tersentuh rasa 

Bagai anak kecil mendamba pujukan manja 

 

Tahun demi tahun bersilih hadir 

Usiamu terus menginjak getir 

Tiap deria semakin kurang hadir 

Meniti perih detik waktu akhir 

 

Aku gentar ayah 

Andai diri ini kehilanganmu  

Ku doakan sakitmu pergi berlalu 

Kekal di sisi menyokong setiap atur langkahku 

Menatangku seperti selalu tanpa jemu 

Doktor Falsafah 

Perjalanan dalam mencari pencerahan 

Ilmu milik al-Haqq 

Tiada terhenti pada pandangan 

Tetapi cerminan diri 

Untuk kembali kepada Yang Hakiki 

 

Doktor Falsafah 

Bukan hiasan di dalam kaca 

Bukan gelaran jadi pembeza 

Tapi denai mencari Yang Esa 

Kerana ilmu bukan milik kita 

untuk tegak mendabik dada 

 

Doktor Falsafah 

Peluang bukan hidangan tersedia 

Kalah dan menang bukan penentunya 

Tapi dalam setiap perjuangan 

antara fatamorgana dan realiti kehidupan 

Langkah tetap terus ke hadapan 

Dengan setiap nafas yang dihela 

yang ada hanya namaNya. 

Sajak Buat Ayah 
Oleh Hanani Binti Ahmad Zubir 

Doktor Falsafah 
Oleh Wan Noorli Razali 

